78 VOLUMINA CONSTITUTIONUM

1. LIMITATIO GENERALIS [AKT ODEOZENIA SADOW Z 15 STYCZNIA 1557 R.

Actum in Conventione Generali Varssoviensi feria sexta ante festum sanctae Agnetis proxima
anno Domini Millesimo quingentesimo quinquagesimo septimo. Sacra Maiestas cum propter
urgentem et iam pene imminentem Magni Ducatus sui Lituaniae necessitatem ex hac conventione
praesenti Varssoviensi ad praedictum Ducatum Lituaniae discedere ob idque a iudicatione cau-
sarum omnium ad eam conventionem generalem Varssoviensem devolutarum abstinere cogatur,
igitur motu et autoritate suis propriis ac de unanimi consensu omnium consiliariorum Regni lateri
Suae Maiestatis assidentium omnes et singulas actiones et causas ad modernam conventionem
devolutas eo quo sequitur modo et ordine limitare dignata est.

Imprimis causas et actiones omnes quarumlibet personarum status et sexus utriusque
iudiciorum terrestrium et castrensium in colloquiis seu terminis generalibus tam diuturnis, quam
recentioribus in omnibus terris seu palatinatibus Regni iudicatas et practicatas ab eisque colloquiis
generalibus Regni generalem conventionem tribunalque Suae Maiestatis per viam appellationum,
motionum, remissionum, suspensionum, limitationum quomodolibet factarum, interrogationum,
deliberationum, revificationum, citationum seu adeitationum ad prosequendas appellationes et
motiones ac ex quacunque alia causa devolutas et interim provenientes, cadentes et pendentes, tum
et eas omnes actiones, quae per iudicium Suae Maiestatis assessorium in praeteritis generalibus
Regni conventionibus et in moderna Varssoviensi iudicatae et practicatae ab eoque iudicio asse-
sorio ad iudicium et cognitionem solius Maiestatis Regiae per appellationes, remissiones, inter-
rogationes et quomodolibet devolutae sunt ac etiam eas, quae in deliberatione solius Maiestatis
Regiae consistunt, iuramenta quoque omnia, quae hic in moderna conventione ex vi decretorum
praestari debebant, ad conventionem generalem Regni ubicunque locorum in Regno proxime
celebrandam cum toto earundem causarum effectu limitare et prorogare dignata est, prout
praesentibus cum praefixione terminorum limitat et prorogat.

Et habent habebuntque partes, quarum interest, terminos in praemissis suis causis vigore
praesentis limitationis in conventione proxime futura Regni generali a die indictae conventionis
sexta, die prima exclusa, tales, quales in moderna conventione et aliis praeteritis conventionibus
generalibus coram Sacra Maiestate Regia habere debuerunt iuxta earum partium appellationes,

interrogationes, citationes, adcitationes, iuramentorum praestitiones totumque processum
causarum et acta nullius partis iure laeso.

Causas vero omnes et singulas iudiciorum terrestrium et castrensium, a quibus indifferenter
provocatum fuit ad conventionem Regni generalem vel ad colloquia generalia per viam motionis
et alio quocunque modo huc ad conventionem praesentem et etiam ad praeteritas generales
conventiones devolutas, nondum tamen in colloquiis eisdem generalibus iudicatas et practicatas,
ad colloquia generalia omnium terrarum et palatinatuum post modernam conventionem generalem
Varssoviensem proxime in qualibet terra seu palatinatu celebranda respective remittere et limitare
dignata est, prout iam praesentibus remittit et limitat cum praefixione terminorum iure, modo et
forma ultra.

In defectu vero celebrationis eorundem colloquiorum generalium in quacunque terra seu
palatinatu ex quibuscunque rationibus et causis ante proxime futuram aliam conventionem Regni
generalem Sacra Maiestas praefixit partibus terminum et terminos in eiusmodi causis, prout et
praesentibus praefigit et assignat in conventione proxime futura in Regno ubicunque locorum
celebranda sexta conventionis eiusdem generalis die, prima indictae conventonis die exclusa.

Et habent habebuntque partes omnes et singulae praefatae terminum et terminos in eisdem
colloquiis generalibus in omnibus palatinatibus post modernam conventionem generalem
Varssoviensem proxime celebrandam die eorundem colloquiorum prima. Et in defectu colloquio-
rum ex aliqua causa in aliqua terra seu terris in alia proxime futura conventione Regni generali
ubicunque in Regno celebranda sexta die eiusdem conventionis, prima exclusa, talem et tales,
qualem et quales in moderna conventione generali et etiam aliis praeteritis conventionibus
generalibus habuerunt vel habere debuerunt iuxta ipsarum partium propositiones, responsiones,
controversias, decreta, motiones et ad eas motiones prosequendas citationes, adicitationes,
revificationes, terminos scriptos, remissiones, suspensiones totumque huiusmodi causarum
processum et acta nulius partis iure laeso.

Officiorum autem causas omnes et singulas ad praesentiam Suae Regiae Maiestatis sive ad
iudicium proprium solius Regiae Maiestatis ex officio et ab officio seu officiis quibusvis castren-
sibus, commissorialibus, succameralibus seu granicialibus, seu aliis quibusvis ex motionibus,
apellationibus, remissionibus, suspensionibus, citationibus, adcitationibus, revificationibus, ter-
minis scriptis seu quomodolibet autor inter [szc] quascunque personas provenientibus et post
iuridica tendentibus ac in interim cadentibus et iam per iudicium assessoriale in praeteritis
conventionibus generalibus et in moderna Varssoviensi iudicatas et ad Sacram Maiestatem
Regiam appellatas; tum etiam omnes et singulas actiones criminales occasione quarumlibet rerum
criminaliter intentatas, tum et homicidiorum ad sessionem turris ex parte Regiae Maiestatis, ex
citationibus literalibus, regalibus, adcitationibus, concitationibus ad satisfactionem huc ad iu-
dicium Suae Maiestatis provenientes ac interim cadentes, pendentes et indecisas, nec non
iuramenta omnia hic in causis officii coram iudicio solius Regiac Maiestatis praestanda Sacra
Regia Maiestas ad suum ex Magno Ducatu Lituaniae in Regnum adventum cum praefixione
terminorum vigesima die post eundem Maiestatis ex Ducatu praefato in Regnum adventum
limitare et differre dignata est. Et habent habebuntque partes in eiusmodi suis causis coram Sacra
Regia Maiestate et iudicio Suae Maiestatis recte vigesima die post felicem ingressum Sacrae
Regiae Maiestatis in Regnum ex Ducatu Lituaniae, prima die ingressu exclusa, terminum et ter-
minos talem et tales, qualem et quales nunc coram Sua Maiestate habuerunt vel habere debuerunt
iuxta suas in eisdem officiorum causis motiones, appellationes, remissiones, suspensiones
deliberationes, terminos scriptos, citationes, adcitationes, totum processum causarum iuribus
partium in toto salvis manentibus.

Citationes vero omnes literales, regales, civiles, civiliter intentatas et intentandas ac curiae
verbales et terminos tactos ad praesentiam Sacrac Regiae Maiestatis quomodocunque inter
quascunque personas, non tum ex officio introductas Sacra Regia Maiestas ad districtus terrarum
proprios, in quibus citati possessionati existunt, alias ibi, ubi ipsae citationes literales civiles
positae sunt, ad primos et proximos terminos particulare terrestres sive etiam castrenses,
quibus iurisdictionibus subesse dinoscuntur, post modernam conventionem Varssioviensem in

districtibus terrarum celebrandos respective remittere dignata est, prout praesentibus cum prae-
fixione terminorum remittit ibi iudicandas et decidendas, ita tamen, quod quaelibet pars actorea
partem conventam ad eosdem terminos praefatos et ad punctum et gradum iuris ex eisdem
citationibus civilis et curiae verbalis provenientibus adcitare debebit, excepta actione ex citatione
civili regali inter generosum Rephaelem Leszczynski capitaneum Radzieioviensem ab una et nobi-
les Mathiam Wilkowski nec non Ioannem, Nicolaum, Martinum, Stanislaum, Sophiam, Hedvigim,
Barbaram, Annam et Catarinam Bojanowskie parte ab altera occasione illicitae obtentionis decreti
regii in causa exemptionis certorum bonorum iuxta controversiam eiusdem causae de eo latius
canentes. Quam citationem Regia Maiestas ad vigesimam quoque diem post felicem suum ex Du-
catu Lituaniae ad Regnum ingressum, prima die exclusa, cum praefixione termini limitare dignata
est, prout et praesentibus limitat, iure utriusque partis in robore per-manete, exceptis ex hac limi-
tatione praesenti Sacrae Maiestatis Regiae propriis causis tantum modo inter personam sui
instigatorem Sacrae Regiae Maiestatis in quocunque iuris gradu existentibus, personam, bona,
proventus, commoda propria fisci Suae Maiestatis tangentibus intentatis et intentandis, quas Ma-
iestas Sua iuxta terminos exigentes iudicare dignabitur diebus et terminis, quibus inciderent,
exceptis causis occasione granicierum per commissarios inter bona Suae Maiestatis et subditorum
factarum et faciendarum, commissarios ex officio tum et partibus ad praesentiam Suae Maiestatis
intentatis et intentandis. Quas Sacra Regia Maiestas ad suum quoque ex Ducatu Lituaniae in Reg-
num adventum terminum eisdem vigesimam diem post felicem ingressum in Regnum assig-
nandum limitare et prorogare dignata est, prout et praesentibus limitat suo et partium iure illaeso.

